
Nastavni predmet Mašinski elementi predstavlja važan dio obrazovanja za učenike mašinske struke i pripada 

obrazovnom području tehničkih nauka, tačnije, unutar oblasti mašinstva ili mašinskog inženjerstva. Kroz ovaj 

nastavni predmet učenici stiču osnovna znanja o dijelovima mašina, njihovoj funkciji i pravilnoj primjeni u 

različitim mehaničkim sistemima. Ova znanja su temeljna za razumijevanje rada mašina, njihovo održavanje, 

popravke, te za dalje školovanje i rad u industriji. 

Mašinski elementi čine osnovne komponente svake mašine i sistema, od jednostavnih alata do kompleksnih 

industrijskih postrojenja. Svaka mašina, bez obzira na njenu veličinu i svrhu, sastoji se od brojnih dijelova koji 

zajedničkim radom omogućavaju njeno funkcioniranje. Razumijevanje mašinskih elemenata je neophodno za 

inženjere, tehničare i sve koji se bave projektovanjem, izradom, održavanjem ili popravkom mašina. Osim što 

čini osnovu tehničkih disciplina, mašinski elementi su ključni za sigurnost, pouzdanost, ekonomičnost i razvoj 

novih tehnologija. 

Mašinski elementi se mogu izučavati s aspekta njihove uloge i funkcije u mašinama, potrebnog proračuna u 

cilju izbora ili provjere izabranih standardnih tipova i rješenja, pravilnog korištenja u cilju pouzdanosti rada, 

mjerenja i kontrole potrebnih parametara. Sve navedeno omogućava učeniku da dobro procijeni period 

popravke ili zamjene mašinskog elementa, te da procijeni uzroke oštećenja u cilju pravilnog i bezbjednog 

korištenja mašina. 

Nastavni predmet Mašinski elementi kombinuje teorijska znanja sa praktičnim zadacima i crtanjem tehničkih 

skica, što omogućava učenicima da primjene naučena znanja na konkretnim problemima. Učenici razvijaju 

vještine analitičkog mišljenja i rješavanja problema, koristeći domaće i međunarodne standarde. Mašinski 

elementi osposobljavaju učenika da samostalno donosi odluke prilikom izbora i projektovanja mašinskih 

dijelova. Kroz praktične projekte i vježbe, učenici se pripremaju za rad u realnim industrijskim okruženjima, 

gdje su tačnost, odgovornost i preciznost presudni faktori uspjeha. 

Poznavanje mašinskih elemenata je ključno za sve aspekte mašinogradnje i industrijske proizvodnje. Od 

projektovanja i razvoja novih mašina, preko njihovog održavanja i popravke, do inovacija i unapređenja, 

mašinski elementi igraju vitalnu ulogu. Razumijevanje kako svaki element funkcioniše omogućava sigurniji, 

efikasniji i pouzdaniji rad mašina, smanjujući pritom troškove i povećavajući produktivnost. Stoga je jasno da 

je poznavanje mašinskih elemenata neizostavno za svakog inženjera, tehničara i stručnjaka u ovoj oblasti, jer 

čini osnovu za izgradnju i održavanje modernih industrijskih sistema. 

Učenici će temeljem usvojenih tehničkih znanja, vještina i procesa ostvariti sljedeće ciljeve:  

1. Primjenjivatti znanja o mašinskim elementima u usmenom i pisanom izražavanju, strukturiranju, 

analizi, razumijevanju i procjeni informacija upotrebljavajući različite načine prikazivanja tehničkih 

ideja, procesa i rezultata u tehničkom kontekstu i stvarnom životu; 

2. Razvijati sposobnosti identifikacije i primjene odgovarajućih mašinskih elemenata, rješavanje 

tehničkih problema kroz dizajn, analizu i optimizaciju, razumijevanje međusobnih uticaja različitih 

elemenata u sklopovima, te prilagođavanje rješenja specifičnim zahtjevima mašinske industrije; 

3. Sticati sposobnosti izrade i interpretacije tehničkih crteža i planova mašinskih elemenata, uz korištenje 

odgovarajućih inženjerskih standarda i proračuna kao temelja stručne komunikacije, s posebnim 

osvrtom na siguran i efikasan način funkcionisanja mašinskog sklopa; 

4. Razvijati znatiželju, kritičko razmišljanja, želju za učenjem i znanjem kako upravljati svojim učenjem, 

razvijati znanja o svijetu u kojemu žive i sposobnost uočavanja problema i oblikovanja novih rješenja. 

Oblast A: Analiza, planiranje i organizacija rada 
Oblast analiza, planiranje i organizacija rada priprema učenika da efikasno organizuje svoje aktivnosti 
unutar radnog vremena. Učenik se priprema da kvalitetno analizira tehničku i tehnološku 
dokumentaciju novih mašinskih elemenata kroz detaljno iščitavanje tehničkih crteža, te kroz 
kombinovanje ranije stečenih znanja o pojedinim mašinskim elementima. Učenik se kroz ovu oblast 
priprema da samostalno kreira i popunjava tehničku dokumentaciju o pojedinim mašinskim 
elementima.  Na osnovu dokumentacije kojom raspolaže, kao i uvidom u stanje mašinskog elementa 
vizuelnim pregledom učenik će određivati terminiranje i zamjenu ili reparaciju pojedinih mašinskih 
elemenata u sklopu. 
Kroz vođenje tehničke dokumentacije učenik treba da prati vrijeme redovnih servisa mašina i mašinskih 
sklopova. Učenik se osposobljava za samostalnu izradu plana i toka rada u skladu sa postojećom 
tehničkom dokumentacijom mašinskog elementa. Također, učenik se osposobljava samostalno crtati 
jednostavne radioničke crteže i skice u slučaju potrebe reparacije mašinskog elementa.   
 

Oblast B: Operativni poslovi 
Operativni poslovi podrazumijevaju aktivnosti montiranja i održavanja mašina i mašinskih sklopova, 
poštujući propise koje je odredio proizvođač. Da bi uspješno izvršavao operativne poslove učenik 
treba poznavati princip rada mašina. Također, za pravilno montiranje dijelova mašina neophodno je 
da učenik za dati mašinski sklop detaljno izuči tehničku dokumentaciju, kao i primijeni stečeno 
enciklopedijsko znanje o dijelovima mašina koje stiče kroz nastavni predmet mašinski elementi. 
Učenik prije svega mora biti sposoban vizuelno prepoznati svaki od dijelova mašine koji imaju 
funkcionalnu ulogu na sklopnom crtežu i pri pregledu same mašine.  

Oblast C: Osiguranje kvaliteta 
Osiguranje kvaliteta je ključna oblast kroz koju učenik primjenjuje stečeno znanje iz mašinskih 

elemenata, te ga kombinuje sa znanjima iz drugih nastavnih predmeta. Ključno je da učenik timski 

procjenjuje posao kada god je moguće, te planira moguća poboljšanja. Učenici kroz sticanje znanja, 

vještina i kompetencija u okviru nastavnog predmeta Mašinski elementi kolegijalno i afirmativno 

opažaju i dijele iskustva u toku rada i rješavanja praktičnih problema. Također, potrebno je da učenici 

steknu naviku praćenja trendova u proizvodnji mašinskih elemenata, njihovom skladištenju i isporuci. 

Učenici se uče biti samokritični kroz stalnu samoevaluaciju i osmišljavanje unapređenja procesa 

montiranja i reparacije mašinskih elemenata. Učenici se pripremaju za cjeloživotno učenje i 

kontinuirano razvijanje na ličnom i profesionalnom nivou kroz dodatne obuke tokom rada, praćenje 

tutorijala i stručnih seminara. 

 

PK3 – Oblasna struktura predmetnog 
kurikuluma 

A 
ANALIZA, PLANIRANJE I ORGANIZACIJA RADA 

Ishod učenja 

A.1. Opisuje tehnički crtež 
mašinskog elementa. 

 

 

 

A.2.  Primjenjuje tehničku 
i tehnološku 
dokumentaciju za 
praćenje redovnih servisa 
mašina i sklopova. 

 

Indikatori 
A.1.1. Prepoznaje vrste tehničkih crteža i njihovu namjenu. 
A.1.2. Koristi simbole za predstavljanje mašinskih elemenata na crtežu. 
A.1.3. Izrađuje shematske prikaze i skice mašinskih elemenata i prostih 
mašinskih sklopova. 
 
 
 
A.2.1. Popunjava tehničku i tehnološku dokumentaciju prilikom redovnog 
održavanja mašina i mašinskih sklopova. 
A.2.2. Identificira istrošene dijelove mašinskog sklopa. 
A.2.3. Upoređuje rad i primjenu različitih mašinskih elemenata.  
A.2.4. Proračunava vijek trajanja mašinskog elementa analizom njegove 
tehničke dokumentacije i uslova eksploatacije. 
 

KLJUČNI SADRŽAJI 

Mašinski element, mašinski sklop, mašina, tehnički crtež, vrste tehničkih crteža, vrste kotiranja, vrste linija, 
shematski prikaz, simboli mašinskih elemenata, tehnička dokumentacija, tehnološka dokumentacija, vijek 
trajanja mašinskog elementa, tolerancije. 

PREPORUKE ZA OSTVARENJE ISHODA 

Mogućnosti efikasnog učenja i podučavanja – metodičke smjernice 

Korištenjem principa sistematičnosti i postupnosti u okviru nastavnog predmeta Mašinski elementi, kao i 
inovativnih metoda podučavanja, moguće je ostvariti kvalitetne rezultate u učenju. 

Nastava treba biti organizovana tako da učenici postepeno napreduju od jednostavnijih ka složenijim 
konceptima. Na primjer, u sklopu nastavnog predmeta Mašinski elementi, učenici ponavljaju osnovna 
pravila kotiranja i crtanja na tehničkim crtežima, a zatim prelaze na primjenu razmjera, mjerila i tolerancija, 
a tek potom analiziraju složenije crteže koji predstavljaju mašinske sklopove. Na ovaj način, nova znanja se 
nadovezuju na već usvojene informacije, čime se postiže bolje razumijevanje i dugoročno usvajanje gradiva. 

 

Ovaj princip može se efikasno primijeniti kroz grafički rad ili projektni zadatak. Na primjer, učenici mogu 
započeti crtanje jednostavnih mašinskih dijelova, poput vijaka i matica, primjenjujući osnovna pravila 
kotiranja. Nakon toga, mogu raditi na složenijim sklopovima, gdje će morati pravilno primijeniti razmjere, 
mjerila i tolerancije. Na završnom nivou, učenici mogu kreirati kompletne tehničke crteže mašinskog sklopa, 
primjenjujući prethodno stečena znanja u realnom kontekstu. 

Kada je riječ o popunjavanju tehničke i tehnološke dokumentacije, učenici mogu prvo učiti osnovne 
elemente dokumentacije, poput radnih naloga i specifikacija materijala. Zatim prelaze na složenije obrasce, 
kao što su procesni listovi i analize rada. Na završnom nivou, zadatak može uključivati izradu kompletne 
tehnološke dokumentacije za određeni mašinski sklop. 

 Srednje II razred 

Godine učenja i podučavanja predmeta: 1 

 

PK4 – Odgojno-obrazovni ishodi 

Mogućnost ostvarivanja međupredmetne povezanosti – međupredmetne korelacije 

Za realizaciju tematske cjeline predlaže se korelacija nastavnih sadržaja iz nastavnog predmeta Tehničko 
crtanje, Matematika u struci, Mašinski materijali, Tehnologija obrade i montaže, Tehnologija mašinskih i 
cijevnih instalacija, Pogonske i radne mašine. 

B 
OPERATIVNI POSLOVI 

Ishod učenja 

B.1. Razvrstava  mašinske 
elemente. 

 

 

 

 

B.2. Proračunava 
parametre mašinskih 
elementa potrebnih za 
rad mašinskog sklopa na 
osnovu poznatih ulaznih 
podataka. 

 

 

B.3. Povezuje pojedine 
mašinske elemente i 
kreira mašinski sklop. 

 

Indikatori 
B.1.1. Opisuje princip rada mašinskih elemenata. 
B.1.2. Klasificira mašinske elemente u zadate grupe. 
B.1.3. Opisuje primjenu elemenata za spajanje.  
B.1.4. Opisuje rad elemenata za kružno kretanje. 
B.1.5. Opisuje primjenu prenosnika snage u mašinskom sklopu. 
B.1.6. Klasificira reduktore. 
B.1.7. Opisuje rad elemenata protoka. 
 
 
B.2.1. Koristi matematičke operacije potrebne za proračunavanje osnovnih 
parametara rada mašinskog elementa i mašinskog sklopa. 
B.2.2. Koristi tehničke standarde, grafikone i tabele prilikom rješavanja 
zadataka. 
B.2.3. Crta standardni mašinski element na osnovu proračunatih parametara. 
 
 
B.3.1. Razlikuje princip rada i namjenu mašinskih elemenata u sklopu.. 
B.3.2. Prepoznaje i povezuje mašinske elemente prikazane na crtežu i 
mašinske elemente ugrađene u mašinski sklop. 
B.3.3. Montira mašinske elemente u sklopove i vrši zamjenu dotrajalih 
elemenata u mašini. 

KLJUČNI SADRŽAJI 

Princip rada mašinskog elementa, princip rada mašinskog sklopa, osnovne matematičke operacije, 
tigonometrija, standard, postupak dimenzionisanja, elementi za spajanje/elementi veza, elementi za kružno 
kretanje, elementi za prijenos snage-prenosnici, reduktori, elementi protoka, mašinski materijali, montaža. 

PREPORUKE ZA OSTVARENJE ISHODA 

Mogućnosti efikasnog učenja i podučavanja – metodičke smjernice 

Pored grafičkih radova i projektnih zadataka nastavnik može primijeniti flipped classroom ili metod obrnute 
učionice, gdje mijenja klasičnu dinamiku nastave tako što učenici unaprijed dobijaju materijale za učenje 
kod kuće (video predavanja, članke), a na času realiziraju praktični rad i rješavanje problema. Ovaj pristup 
omogućava personalizovaniji način učenja, gdje učenici samostalno usvajaju teorijski dio, a u učionici ga 
primjenjuju uz podršku nastavnika. 

Igrifikacija u nastavi podrazumijeva uvođenje elemenata igre kako bi se povećala angažovanost učenika. 
Korištenje interaktivnih kvizova, bodovnih sistema i digitalnih izazova može značajno poboljšati motivaciju 
učenika u savladavanju tehničkih koncepata. 

STEAM pristup povezuje nauku, tehnologiju, inženjerstvo, umjetnost i matematiku kako bi učenici stekli 
široko razumijevanje tehničkih problema. Ovaj metod podstiče inovativno razmišljanje i rješavanje 
problema na kreativan način, što je od izuzetnog značaja za buduće inženjere i tehničare. 

Upotreba multimedijalnih sadržaja u nastavi omogućava bolju vizualizaciju i interaktivno učenje. Digitalni 
crteži, edukativni video materijali, interaktivni softveri za modeliranje i 3D simulacije doprinose lakšem 
razumijevanju složenih tehničkih koncepata. 

Mogućnost ostvarivanja međupredmetne povezanosti – međupredmetna korelacija 

Za realizaciju ove oblasti predlaže se korelacija sa nastavnim predmetima Tehničko crtanje, Matematika u 
struci, Mašinski materijali, Tehnologija obrade i montaže, Pogonske i radne mašine, Informatika. 

Mogućnosti odgojnog djelovanja i razvoja ključnih kompetencija – kompetencijski pristup 

Oblast operativni poslovi doprinosi razvoju sljedećih kompetencija: 

 tehničkim, estetskim i etičkim vrednovanjem i samovrednovanjem razvijaju samokritičnost i kritičko 
mišljenje prema radu i rezultatima rada, 

 razvoj tehničke pismenosti, usvajanje međunarodnih normi u tehničkom crtanju, 

 razvoj preciznosti, logičkog razmišljanja i pripremanje za stvarne zadatke u industriji. 

C 
OSIGURANJE KVALITETA 
 
Ishod 

C.1. Primjenjuje mjere 
zaštite na radu i zaštite 
okoline. 

 

C.2. Analizira procese 
proizvodnje, skladištenja i 
isporuke. 

C.1.1. Procjenjuje sigurnost radnog mjesta, pomoćnih sredstava i 
instrumenata. 
C.1.2. Primjenjuje mjere HTZ-a, te održava čistim i  urednim alat i radno 
mjesto. 
C.1.3. Odabire ekološke načine odlaganja otpada poštujući zakonske propise. 
 
 
C.2.1. Istražuje savremene mašinske sklopove i mašine koristeći različite 
medije. 
C.2.2. Upoređuje prednosti i nedostatke savremenog procesa skladištenja.   
C.2.3. Identificira prednosti i nedostatke savremenog procesa isporuke . 
 

KLJUČNI SADRŽAJI 

HTZ- higijensko tehnička zaštita na radu, mediji, alat, radno mjesto, sigurnost radnog mjesta,proces 
proizvodnje, skladištenje, isporuka. 

PREPORUKE ZA OSTVARENJE ISHODA 

Mogućnosti efikasnog učenja i podučavanja – metodičke smjernice 

Demonstracija i praktični rad omogućavaju učenicima da kroz konkretne primjere nauče kako provoditi 
sigurnosne provjere i održavati opremu. Projektno učenje potiče učenike da istražuju stvarne izazove, 
analiziraju podatke i primjenjuju tehnologiju u praksi. Kroz kooperativno učenje učenici razvijaju vještine 
timskog rada, dok učenje kroz istraživanje omogućava samostalno rješavanje problema i razvoj kritičkog 
razmišljanja. 

Simulacije i modeliranje pružaju učenicima sigurno okruženje za eksperimentiranje, dok kritička analiza i 
diskusije pomažu u razumijevanju uloge tehnike u profesionalnom razvoju. Kombinacijom ovih metoda 
učenici razvijaju tehničke, socijalne i komunikacijske vještine koje su ključne za njihov uspjeh u industriji. 

Mogućnost ostvarivanja međupredmetne povezanosti – međupredmetna korelacija 

Za realizaciju tematske cjeline predlaže se korelacija nastavnih sadržaja iz nastavnog predmeta Tehnologija 
obrade i montaže, Tehnologija mašinskih i cijevnih instalacija, Pogonske i radne mašine, Informatika. 

Mogućnosti odgojnog djelovanja i razvoja ključnih kompetencija – kompetencijski pristup 

Izučavanje mašinskih elemenata podstiče učenike na odgovornost i timsku saradnju, jer kroz zajednički rad 
na projektima razvijaju međusobno poštovanje i komunikacijske vještine. Flipped classroom metoda 
podstiče samostalnost i istraživački duh, dok igrifikacija doprinosi jačanju takmičarskog duha i motivacije. 

Preciznost i analitičko razmišljanje učenika posebno se razvijaju kroz popunjavanje tehničke i tehnološke 
dokumentacije, gdje učenici uče važnost tačnosti i organizacije. Kroz STEAM pristup, učenici ne samo da 
povezuju nauku i inženjerstvo, već i razvijaju kreativnost i inovativnost, što ih priprema za izazove modernog 
tehnološkog društva. 

Individualne karakteristike učenika, poput njihovih interesa, sposobnosti i prethodnog iskustva, zahtijevaju 

prilagodbu nastave. Korištenje diferenciranog pristupa u kojem se uzimaju u obzir različite brzine i stilovi 

učenja omogućava da se svaki učenik razvija u svom tempu. Na primjer, učenici koji imaju prethodno iskustvo 

s određenim temama mogu biti izazvani složenijim zadacima, dok se početnicima može pružiti više podrške 

kroz osnovne vježbe i objašnjenja.  

Učenici će se više angažovati kada su motivisani i kada prepoznaju značaj i primjenu naučenog. Jedan od načina 

je aktivno učenje, gdje učenici nisu pasivni posmatrači, već se aktivno uključuju u rješavanje problema, izradu 

projekata ili diskusije. Projektna nastava i igrifikacija mogu također biti motivirajuće, jer učenici uče kroz 

konkretne zadatke i izazove koji su relevantni za njihov interes. Dobar način je povezivanje teorijskog znanja s 

praktičnom primjenom, pokazujući učenicima kako stečeno znanje koriste u stvarnim situacijama. 

Podsticajno okruženje za učenje uključuje fizičko, socijalno i emocionalno okruženje koje podstiče učenikov 

angažman i kreativnost. Fizičko okruženje treba biti uredno, dobro organizirano, s potrebnim resursima i 

tehnologijom. Socijalno okruženje podrazumijeva stvaranje atmosfere saradnje i međusobne pomoći, gdje 

učenici mogu slobodno izražavati svoje ideje i postavljati pitanja. Emocionalna podrška je također važna. 

Nastavnici trebaju pružiti ohrabrenje i razumijevanje kako bi učenici osjećali da imaju podršku u svom učenju. 

Učenici mogu biti uspješniji ako se organiziraju u grupama za saradnju i razmjenu ideja. Kooperativno učenje 

omogućava učenicima da rade zajedno na zajedničkim projektima i zadacima, čime razvijaju socijalne vještine 

i sposobnost zajedničkog rješavanja problema. Osim toga, važno je učenicima pružiti jasne ciljeve i očekivanja 

te ih kontinuirano pratiti u njihovom napretku, kako bi znali na čemu trebaju raditi i što im je još potrebno za 

napredak. 

Informacijsko-komunikacijske tehnologije (IKT) mogu značajno unaprijediti učenje u različitim aspektima. 

Korištenje multimedijalnih sadržaja (edukativnih video materijala, 3D simulacija, interaktivnih softvera) može 

poboljšati vizualizaciju složenih koncepata i omogućiti učenicima da istražuju gradivo iz različitih perspektiva. 

Online alati za saradnju kao što su forum, zajednički dokumenti i chat sobe omogućavaju učenicima da 

komuniciraju i rade na zadacima izvan učionice. Korištenje e-learning platformi doprinosi personaliziranom 

učenju i pristup materijalima kad god učenici to žele. 

Za uspješnu realizaciju nastave potrebni su različiti resursi: 

 Tehnička oprema i alati za praktičan rad, kao što su računari, softverski alati za modeliranje, simulacije 

i crtanje tehničkih skica; 

 Multimedijalni materijali poput edukativnih video materijala, interaktivnih aplikacija i 3D modela koji 

pomažu u vizualizaciji koncepata; 

 Literatura i vodiči koji pokrivaju teorijski dio gradiva, kao i internetski izvori (članci, online tutorijali) 

koji učenicima omogućuju dodatno istraživanje; 

 Informacijsko-komunikacijski alati (IKT) za saradnju (platforme za e-učenje, online kvizovi, forumi za 

diskusije) koji omogućuju učenicima da rade zajedno i uče izvan učionice; 

 Eksperimenti i modeli koji omogućuju učenicima da testiraju teorijska znanja u praksi. 

Kombinovanjem tradicionalnih metoda s modernim tehnologijama nastavnici mogu stvoriti dinamično i 

motivirajuće obrazovno okruženje koje podstiče aktivno i efikasno učenje. 

Efikasno vrednovanje postignuća učenika postaje izazovno u kontekstu savremenih nastavnih metoda 

podučavanja. Vrednovanje nije samo završna faza obrazovnog procesa, već kontinuirani alat koji pomaže 

nastavnicima da prate napredak učenika, prilagode nastavni program i podrže razvoj svakog učenika prema 

njegovim sposobnostima. 

Jedan od ključnih aspekata vrednovanja u obrazovnim procesima, koji primjenjuju savremene metode učenja 

poput projektne nastave, flipped classroom-a, igrifikacije, i STEAM pristupa, je formativno praćenje. Ovaj 

pristup omogućava nastavnicima da kontinuirano prate napredak učenika, pružajući im povratne informacije 

koje mogu unaprijediti njihov rad. Umjesto da se oslanjaju isključivo na završne ispite, nastavnici koriste 

različite oblike zadataka, kao što su projektni radovi, praktične vježbe i diskusije, kako bi pratili angažman 

učenika i procijenili njegovu sposobnost primjene teorijskog znanja u stvarnim situacijama. Na primjer, 

prilikom realizacije projektnog zadatka, učenici istražuju konkretne tehničke izazove, primjenjuju teoriju na 

praktične situacije i razvijaju rješenja temeljem vlastitog istraživanja. Ovaj pristup ne samo da razvija tehničke 

vještine učenika, već i kritičko razmišljanje i sposobnost donošenja odluka temeljenih na analizi podataka. 

Osim toga, vrednovanje u kontekstu savremenih nastavnih metoda mora uzeti u obzir i grupne aktivnosti i 

timski rad. Kroz kooperativno učenje, učenici razvijaju vještine saradnje, komunikacije i međusobnog 

pregovaranja, što su ključni faktori u profesionalnom okruženju. Vrednovanje angažmana učenika u grupnim 

zadacima treba obuhvatiti ne samo krajnji proizvod, već i individualni doprinos svakog člana tima. Nastavnici 

mogu pratiti koliko je svaki učenik aktivno učestvovao u grupnim zadacima, kako je doprinio diskusijama i koje 

je inovativne ideje predložio. Time se učenici ne samo vrednuju prema konačnom rješenju, već se procjenjuje 

i njihov pristup radu u timu, što dodatno podstiče razvoj socijalnih vještina. 

Uz formativno praćenje, sumativno vrednovanje igra ključnu ulogu u ocjenjivanju krajnjih postignuća učenika. 

Sumativno vrednovanje uključuje završne ispite, testove znanja, grafičke radove, završne projekte i 

prezentacije, koji omogućavaju nastavnicima da procijene stepen usvojenosti znanja i vještina nakon 

određenog perioda učenja. Ovaj oblik vrednovanja pruža objektivne pokazatelje napretka. Efikasna 

kombinacija formativnog i sumativnog vrednovanja osigurava cjelovitu sliku učeničkog napretka i omogućava 

nastavnicima da pruže konstruktivne povratne informacije koje podstiču dalji razvoj učenika. 

Jedna od najvažnijih komponenti vrednovanja u savremenom obrazovanju jeste procjena praktičnih vještina 

učenika. Kroz metode poput demonstracije i simulacija, učenici imaju priliku direktno primijeniti naučene 

teorije u sigurnom okruženju. Na primjer, korištenjem simulacija u virtuelnim platformama, učenici mogu 

eksperimentisati s različitim tehničkim sklopovima i analizirati različite scenarije. Ove aktivnosti omogućavaju 

učenicima da steknu praktično iskustvo bez stvarnog rizika, čime se podstiče sigurno učenje i razvoj tehničkih 

vještina. U ovom kontekstu, vrednovanje se ne temelji samo na završnim testovima, već na sposobnosti 

učenika da pravilno primjenjuju naučena znanja u simuliranim ili stvarnim uslovima. 

S obzirom na važnost praktičnih vještina u tehničkom obrazovanju, vrednovanje također treba obuhvatiti 

projekte koji učenike angažiraju u rješavanju stvarnih problema. Projektna nastava omogućava učenicima da 

rade na realnim izazovima, popunjavaju tehničku i tehnološku dokumentaciju, razvijaju funkcionalne modele 

i analiziraju mašinske sklopove. Ovaj pristup ne samo da omogućava učenicima da demonstriraju svoje 

tehničke vještine, već i potiče razvoj njihove kreativnosti i inovativnosti. Vrednovanje ovih zadataka može se 

temeljiti na sposobnosti učenika da pravilno primjenjuju tehničke principe, rješavaju probleme i rade u timu.  

Važno je napomenuti da vrednovanje mora biti sveobuhvatno, temeljeno na jasno definisanim kriterijima 

uzimajući u obzir sve aspekte učenikova razvoja – od tehničkih vještina, preko socijalnih kompetencija, do 

sposobnosti za samostalno razmišljanje i donošenje odluka. Korištenjem IKT alata kao što su online kvizovi, 

simulacije i digitalne platforme, učitelji mogu procijeniti teorijsko znanje učenika, dok istovremeno osiguravaju 

praktično iskustvo u realnim scenarijima. 

Također, potrebno je istaknuti koncepte vrednovanja za učenje i vrednovanja kao učenje. Vrednovanje za 

učenje podrazumijeva korištenje vrednovanja kao alata za unapređenje i planiranje budućeg učenja i 

poučavanja, gdje nastavnici prikupljaju informacije koje im pomažu da prilagode svoje metode i sadržaje 

potrebama učenika. S druge strane, vrednovanje kao učenje uključuje aktivno učešće učenika u procesu 

vrednovanja, razvijajući njihovu sposobnost samoprocjene i autonomnog učenja. Ovim pristupom učenici 

postaju svjesniji svojih ciljeva učenja i načina kako ih ostvariti. 

Za kvalitetno vrednovanje u nastavnom predmetu Mašinski elementi, potrebno je posvetiti pažnju sljedećim 

aspektima: 

 vrednovanje sposobnosti skiciranja i interpretacije tehničkih crteža; 

 vrednovanje tačnosti i preciznosti pri proračunavanju dimenzija mašinskog elementa; 

 vrednovanje analize i rješavanja tehničkih problema; 

 vrednovanje rada u paru ili grupi; 

 vrednovanje individualne analize zadataka i prepoznavanja grešaka; 

 vrednovanje primjene standarda i normi; 

 vrednovanje razumijevanja materijala i njihove primjene pri izradi grafičkih zadataka; 

 vrednovanje usklađenosti odabira materijala i dimenzija mašinskog elementa sa sigurnosnim i 

ekološkim standardima. 

Dakle, vrednovanje postignuća učenika u tehničkom obrazovanju mora biti prilagođeno dinamičnom procesu 

učenja koji uključuje inovativne nastavne metode. Kontinuirano vrednovanje, koje uključuje formativne i 

sumativne zadatke, timski rad, projektne zadatke, praktične vježbe i simulacije, omogućava nastavnicima da 

bolje razumiju napredak učenika i pruže im relevantne povratne informacije.  

 

 

 


